
Sarrera 

Futbola eta oreka uztartzea zaila den garaiotan, ez da harritzekoa futbol munduko asko burua galtzear egotea. Aspaldi ez dela, Euskal Herriko futbola eredugarria zen, burua ez galtzeko joera nagusi baitzen gure taldeetan. Beste leku batzuetan gertatzen ziren aldrebeskeriak, emaitza onak nola edo hala lortu beharrak itsututa. Orain, ordea, gure lehengo eredua besteei erakutsi beharrean, haiengandik ikasi dugu, eta gurean ere ezin uztartu futbola eta oreka. 

Uztartze hori berreskuratu nahian-edo, psikiatrarenean izan omen dira gure taldeetako hainbat ordezkari: zaleak, jokalariak, kazetariak, entrenatzaileak... Joan zen astean eta atzo egin diete bisita psikiatra ezagun bati, eta hark kontatu dizkit hitzordu guztien gorabeherak. Hauxe bisiten kronika. 

Urduritasunak jota 

Psikiatrak kontatu didanez, aurreneko bisitariak Athleticeko zale batzuk eta zenbait kazetari izan ziren. Ikusi orduko antzeman omen zien zer gaitz duten. Aurpegiko azalaren koloreak dena azaltzen zuen. Zuri-zuri zeuden. Zurbil. Ikaratuta. Hori guztia urduritasunak sortutakoa dela esan zien sendagileak. Kontsultara pasarazi ondoren, gaixoak hizketan hasi ziren, norbere esperientzia medikuari kontatzeko. Denek arazo bera zeukaten: Athleticek Ligako hiru partida jokatu eta oraindik bat bera ere ez irabazi izana. Horrek azken bi denboraldietako mamu beltzak gogorarazten zizkiela azaldu zioten psikiatrari. Hark, serio entzun zituen azalpen guztiak, baina barrez lehertzeko zorian egon zela aitortu dit. Izan ere, ulergaitza egiten zaio Liga hasi besterik ez denean halako urduritasuna egotea Athleticen inguruan. Sendabideren bat ematearren, denborak gaitz guztiak sendatzen dituela esan zien gaixoei, adio esan aurretik. 

Abstinentzia zantzuak 

Hurrengo bisitariak nafarrak izan zirela esan dit psikiatrak. Osasunako jokalariak eta entrenatzailea, hain zuzen. Segituan igarri omen zien oso urduri zeudela. Baina ez zen aurreko gaixoen sintoma bera. Egonezina zeukaten. Kabitu ezina. Etengabeko mugimenduak egiten zituzten. Kontsultan eserarazi, eta hizketan hasi ziren nafarrak. Kontatu zioten nola hiru aste zeramatzaten batere partidarik jokatu gabe. Sevillako Puerta jokalariaren heriotza eta selekzioen partidek eragindako geldialdi behartua zela azaldu zioten. Asteburua iristeko irrikaz zeudela gaineratu zuten, partida baitzuten, azkenean. Psikiatrak, oso abila izanik, Bartzelonaren aurkako partidaz zer pentsatzen zuten kontatzeko eskatu zien, momentu batez, behintzat, partidan bertan zeudela imajina zezaten. Ia bi orduz aritu ziren horretan, eta lagungarri egin zitzaien. Askoz lasaiago atera ziren kontsultatik, abstinentzia zantzuak gaindituta. 

Zoro haizea buruan 

Atzo bertan, bi gazte azaldu zitzaizkiola azaldu dit psikiatrak. Haietako bat futbolaria zela, eta bestea, zalea. Gasteiztik joan omen zitzaizkion Aganzo eta Mendizorrotzako zale sutsuenetako bat. Lasai antzean zeudela konturatu zen sendagilea, eta kontsultara sartzeko gonbita egin zien. Berehala hasi zen Alaveseko bi kideen solasaldia. Kontatu ziotenez, larunbateko partidan burua galdu zuten une batez. Aganzok berak gola sartu berritan, hain justu. Emozioak gainezka, jokalariak iragarkietako hesien atzera jauzi egin zuela esan zion, zenbateko zuloa zegoen jakin gabe. Pentsatu gabeko erreakzioa izan zela gaineratu zion. Jokalariaren jardunari golak eragindako poza gehituta, zaleek ere burua galdu zutela kontatu zion haietako batek. Saltoka eta garrasika jokalariarengana ahalik eta gehien gerturatzen saiatu zirela, eta hesiarekin batera denak lurrera erori zirela. Psikiatraren diagnosia hauxe izan zen: gaztetasunak eragindako zoro haizea dutela buruan. 

Errealitatea onartu ezinda 

Larunbat gauean, dei bat jaso zuela kontatu dit psikiatrak. Hizketan ari zena gustura bezain haserre omen zegoen. Atzoko jarri zuten hitzordua. Telefonoz aritu zena ez ezik, beste hamar bat lagun ere azaldu omen zitzaizkion. Realaz jarduten duten kazetari zenbait eta zale batzuk ziren. Haserre eta gustura segitzen zuten guztiek. Medikuari kontatu zioten zer gertatzen zaien. Bezperan irabazi izanak poza eman ziela, baina haserre zeudela Realak gaizki jokatzen duelako. Psikiatra zur eta lur geratu zen, halako paradoxa entzunda. Kazetarien eta zaleen azalpen zabalagoetan, Realak jokalari multzo txarra duela entzun zien medikuak. Are eta harrituago utzi zuen bigarren paradoxa horrek, eta erantzuna bat-batekoa izan zen, haserre tonuan esandakoa: kontraesan etengabekoan bizi zirela bota zien. Taldea txarra dela esan ondoren, onenen pare jokatzeko eskatzea astakeria handia dela, eta are larriagoa dela horregatik jokalariekin haserretzea. Jarrera hori aldatzeko biderik onena, jokalariei etengabeko babesa eta laguntza ematea dela gaineratu zien, eta, bide batez, errealitatea onartzeko eskatu. Pazientzia izateko, azken batean. 

Gaitzik gabekoak 

Psikiatrari bisita egin zioten azkenak Eibartik joan zitzaizkiola kontatu dit. Jokalariak eta entrenatzailea ziren. Arazorik ez dutela kontatu zioten, baina badaezpada ere joan zirela. Arrakastaz arrakasta ibiltzeak eraginda, burua galtzeko arriskua izan dezaketela kontatu zioten, eta balizko arazo horiei aurre egiteko erremedioak zein ziren jakin nahi zuten. Medikua harritu egin zen halako jende jatorra eta zintzoa bezain profesionala ikustean, eta arazoak sortzean joateko esan zien. Orain, gozatzeko garaia dela. 

Bukaera 

Horixe, psikiatrarenean izandako bisiten kronika. Gustura gelditu da medikua egindako lanaz, baina lasai ez. Izan ere, bai baitaki berriz ere kontsultan ikusi beharko dituela asko. Euskal Herriko futbolak ere oreka falta nabarmena du, eta orekarik ezean, burua dantzan hasten dela inork baino hobeto daki . Hori bai, oporrak hartu dituela esan dit, eta hemendik aurrera gure taldeen inguruan buruko arazoak dituztenek beren kasa konpondu beharko dituztela. Eskatu dit hausnarketa sendagai txarra ez dela aholkatzeko. 

